
Gero eta ekintza gehiago egiten dira egun Interneten, horregatik tresna ahaltsuak bihurtu dira web nabigatzaileak. Euskarazko bertsioak ere badaude.

Nabigatu euskaraz Interneten

Ibon Aizpurua Ugarte - Eleka Ingeniaritza Linguistikoa

Web nabigatzailea gaur egun ordenagailuan gehien erabiltzen den aplikazioa dela esan daiteke. Interneten zabalkundeak gero eta ezagunagoak egin ditu, eta denborarekin ezaugarri berriez hornitu dira. Gero eta ekintza gehiago egiten direnez sarean zuzenean, nabigatzaileek informazioa prozesatzeko gaitasuna areagotu egin dute. Posta elektronikoa sarean eduki ez ezik, orain ohikoa da dokumentuak idaztea eta kalkulu-orriak ere sarean erabiltzea. Hori guztia ongi egin ahal izateko, tresna ahaltsuak bihurtu dira web nabigatzaileak. 

Euskaraz ere erabil daitezke, eta, horren harira, dauden aukerak azalduko ditugu. Horrez gain, interesagarriak diren beste tresna pare bat ere erakutsiko ditugu. 

Mozilla Firefox 

Netscape Communicator nabigatzailearen ondorengoa dela esan daiteke Mozilla Firefox. Aske utzi zen haren kodea hartu baitzen oinarri gisa Firefoxen lehen bertsioa kaleratzeko. Ondorioz, Firefox kode irekiko aplikazoa da. Dena dela, garai hartatik bide luzea egin du, eta emaitzak hor daude; gero eta erabiltzaile gehiago ditu. Duela hilabete batzuk Firefox 3 bertsioa kaleratu zen, eta horrek ere beste bultzada bat eman dio. 

Bere ezaugarri nagusien artean, erlaitzetan oinarritutako nabigazioa aipatu behar da. Orri bat baino gehiago aldi berean irekita eduki nahi badira, lehen lehioak irekitzen ziren. Horrek, azkenean, erabilera zailagoa egiten zuen. Baina Firefoxen bigarren bertsiotik aurrera erlaitzak gehitu zitzaizkion, eta, horrela, lehio bakar batean nahi adina orri eduki daitezke irekita. Horrez gain, gehigarriak instalatzeko aukera, eguneraketak automatikoki bilatu eta instalatzea eta beste hainbat ezaugarri ditu. 

Euskarazko bertsioa Librezale.org taldeak mantentzen du, beraiek dira Firefox euskaraz izatearen arduradunak. Nabigatzailea euskaraz hartzeko Firefoxen gune ofizialetik edo Librezale.org webgunetik har daiteke. Instalazioa oso intuitiboa da, pauso bakoitza erraz egin daiteke eta, gainera, Internet Explorer nabigatzaileko informazioa inportatu daiteke. 
Internet Explorer 

Oraindik ere gehien erabiltzen den nabigatzailea da Internet Explorer. Windows sistema eragilearekin zuen nagusitasunaz baliatu zen Microsoft bere web nabigatzailea zabaltzeko. Hainbat epaiketa egin dira kontu hori dela eta, baina oraindik ere hor dago. Nabigatzaile hau ezaguna egin da aurkitu dizkioten segurtasun zuloengatik, besteak beste. Izan ere, erabiltzailearen ordenagailuaren segurtasuna behin baino gehiagotan utzi du airean. Nahiz eta proportzioan gero eta presentzia txikiagoa izan, oraindik nagusi da. 

Momentu honetan, bertsio berriena Explorer 7 da, baina Explorer 6 ere asko erabiltzen da oraindik. Horiek euskaraz jartzeko bi bide daude: sistema eragilea euskaraz jartzea eta interfaze paketea hartzea. Windows XP euskaraz jartzen denean, Explorer 6 nabigatzailea ere automatikoki euskaratu egiten da. Aldiz, Explorer 7 euskaratzeko interfaze paketea hartu eta instalatu behar da. Windows Vista plataforman, berriz, euskaraz jartzean nabigatzailea ere euskaraz jartzen da. 
Euskalbar 

Arestian aipatu da Firefoxen gehigarriak instalatu daitezkela. Mota askotakoak daude, baina euskaldunen artean bat nabarmendu da: Euskalbar, hain zuzen ere. Gehigarri horrek euskarazko hiztegi gehienetan kontsultak egiteko balio du: Elhuyar, Euskalterm, Hiztegi Batua eta abar. Kontsulta bat egiteko hiztegia dagoen webgunera jotzea sahiesten du eta, gainera, hiztegi bat baino gehiagotan ere egin daiteke bilaketa. Itzultzaileen artean oso ezaguna den arren, euskaraz idazten duen edonorentzat da gomendagarria Euskalbar. 

Euskalduna zara Interneten? 

Interneten hizkuntzen erabilerari buruzko datuak ateratzerako orduan, nabigatzaileak erabiltzen duen hizkuntza hartzen da kontuan. Euskararen kasuan oso garrantzitsua da, izan ere, askok konturatu gabe gaztelaniaz nabigatzen dute, nahiz eta euskaldunak izan. Horrela, datuak ateratzean, erabiltzaile euskaldunak direnak baino gutxiago azaltzen dira. Zein hizkuntzatan nabigatzen den jakiteko, Sustatura sartzea nahikoa da. Bertan sartzean, hizkuntza detektatzen du eta euskara ez bada abisatu egiten du. Abisua eman ez ezik, aldatzeko zer egin behar den ere azaltzen da. 

TB-Firefox euskaraz: www.mozilla-europe.org/eu/firefox 

Librezale: www.librezale.org 

Internet Explorer: www.microsoft.com/windows/internet-explorer 

Nabigatzailea euskaraz: sustatu.com/euskaraz.html 
 Kontrolatu sakelakoaren gastua
Beti izaten da komenigarria norberaren hilabeteko gastuak kontrolatzea, eta garai hauetan oraindik gehiago. Gastu horietako bat sakelako telefonoarena izan ohi da; askotan nahi gabe edo konturatu gabe muga gainditzen du. Hori guztia kontuan hartzeko eta nondik aurreztu litekeen jakiteko webgune berezituak daude. Horretarako, egin beharreko bakarra faktura PDF formatuan hartzea da. Behin hori egin ondoren, sistema aztertu egiten du eta zein prezio plan den egokiena erakusten digu. 

Ahorramovil eta Doctorsim dira horietako bi. Horietan, behin erregistratu ondoren fakturak har ditzakegu sistemak azter ditzan. Faktura bat baino gehiago har daitezke, horrela eboluzioa ere ikus daiteke. 


TB-Ahorramovil: www.ahorramovil.com 

doctorSIM: www.doctorsim.com 
Ubuntuk eramangarri txikientzako sistema eragile bat garatuko du


Ubuntuk, Linux banaketa ezagunenetakoak, pauso garrantzitsua eman du ordenagailu ultraeramangarrien munduan sartzeko. Orain ere badago interfaze bat mota horretako ordenagailuen pantailara egokitzen dena: Ubuntu Eee. Baina oraingoan pauso bat aurrera eman dute, eta ARM mugikorretarako prozesadore fabrikatzailearekin hitzarmena sinatu dute. Hitzarmen horri esker, prozesadore horietarako optimizatuko den sistema eragile bat aterako dute. ARMk orain arte mugikorretarako prozesadoreak egin dituen arren, ultraeramangarrien merkatuan sartzeko asmoa du. Hori dela eta, ezin hobeto etorriko zaio bere prozesadoreetarako bereziki egindako sistema eragilea. 2009. urteko apirila izan daiteke sistema eragilearen lehenengo bertsioa argitaratzeko hilabetea. 

